
Innleiing 
Vi er stolte av å endeleg ha ein solid og god lokal oppvekstplan for Nissedal kommune. 
Oppvekstplanen har teke tid. Først arbeidde vi på regionalt nivå med overordna 
oppvekstplan for Vest-Telemark, Vegen mot livsmeistring! Vidare har vi over lang tid 
arbeidd her i kommunen med vår eigen plan.  

Eit utvida barne- og ungdomsteam har vore styringsgruppa for arbeidet. I denne sit 
helsesjukepleiar, PPT, barneverntenesta, psykisk helse barn og unge, SLT-koordinator, to 
representantar for ungdomsrådet, foreldrerepresentant, tenestekontoret, representant 
for dei frivillige og kommunalsjef for oppvekst og kultur.  

Då vi i 2024 fekk bli med i ABSOLUTT-programmet til KS, deltok vi med ei stor gruppe. 
Desse var ordførar, opposisjonsleiar, hovudtillitsvald for Utdanningsforbundet, 
kommunedirektør, ein barnehagestyrar, ein rektor, helsesjukepleiar, prosjektleiar for 
Binders, pedagogisk konsulent og kommunalsjef for oppvekst og kultur. Hovudmålet 
med deltakinga var å forankre felles retning for arbeidet innan oppvekstfeltet. Vi 
arbeidde så godt saman i programmet, og vi valde same mål som 
omstillingsprogrammet Lyft, å bli Verdas beste oppvekstbygd. Denne ABSOLUTT-gruppa 
har danna arbeidsgruppa for oppvekstplanen i etterkant av deltakinga.  

Oppvekstplanen har vore oppe i Ungdomsrådet, der fokus på robuste barn og unge blei 
heia fram.  

Leiargruppa for oppvekst og kultur har hatt planen på sakslista ved fleire høve og kome 
med gode innspel og fagleg retning. Det same har spesialpedagogisk fagteam.  

Jo Fiske frå KS-konsulent har bidratt i kommunen sitt arbeid med vår lokale plan. Han 
har hjelpt oss med kartlegging, intervju og innhald. Han var også prosessrettleiar og 
redaktør på den overordna oppvekstplanen i Vest-Telemark og ein av leiarane i 
ABSOLUTT-programmet. Vi har hatt eit tett og godt samarbeid, og han kjenner 
kommunen godt. 

Planen har blitt sendt til alle hovudtillitsvalde, hovudverneombod, leiarane av FAU ved 
skulane og SU for innspel, men utan respons. Vi får tru at den som tier, samtykker. 

Planen har blitt lang, mykje lenger enn ein god plan bør vere. Men oppvekstfeltet er stort, 
og det er mykje vi ønskjer å forankre, syne fram og informere om via planen. 
Innhaldslista kan vere ein god hjelp om du ikkje vil lese heile planen, men plukke ut 
område du synst er interessante.  

God lesing! 

 

Planen er vedteke av Nissedal kommunestyre 19.06.25 

1. Bakgrunn  

1.1 Korfor lokal handlingsplan 
I samband med oppvekstreformen (januar 2022) har dei seks kommunane i Vest-
Telemark utarbeidd ein felles oppvekstplan som skildrar felles utfordringar og kva for 
tiltak som er aktuelle innan samhandling, førebygging og tidleg innsats, Vegen mot 
livsmeistring! Desse kommunane har også fleire interkommunale tenester og difor er 
det naudsynt å samkøyre både struktur og innhald i desse tenestene, slik at dei blir mest 
mogleg effektive, og at ein får nytte kompetansen på ein slik måte at den kjem barna til 
beste. 

Sjølv om det er mykje likt i kommunane i Vest-Telemark, er det også skilnader mellom 
kommunane. Dei har ulik storleik, dei har ulike økonomiske utfordringar og dei er ulike i 
strukturen. Difor har vi denne lokale planen som tek omsyn til den lokale konteksten og 
dei lokale behova, slik at ein kan legge til rette for best moglege oppvekstvilkår for barn 
og unge i Nissedal 

 

1.2 Målet med planen 
Formålet med planen er å konkretisere dei tiltaka som er naudsynte for å lage eit 
oppvekstmiljø og eit tenestetilbod som er så godt at alle barn og unge i Nissedal vil 
oppleve å meistre livet så godt som mogleg, ut ifrå dei føresetnadane dei har.  

Planen skal vere eit verktøy som gjer det tydeleg kva for aktivitetar som skal vere 
prioriterte på dei ulike alderstrinna, kven som har ansvar for at dei blir gjennomførte og 
samstundes vise korleis ein kan sjå at dei blir gjennomførte. 

 

1.3 Den raude tråden 
Det er to prinsipp i denne planen, det eine er å prioritere dei tiltaka som verkar best, det 
andre er å følgje barnets utvikling og definere kva som er viktig å få på plass på ulike 
alderstrinn.    

Da må alle som arbeider med barn og unge få ansvar for å sikre at alle får eit kvalitativt 
og likeverdig tilbod, og at alle som står i fare for å falle utanfor, raskt blir fanga opp og det 
blir sett i verk adekvate tiltak.  Vi arbeider alltid for Vegen mot Livsmeistring!, som er 
beskrive i den overordna oppvekstplanen for Vest-Telemark med same namn.  

1.4 Lokale tilhøve i Nissedal  
I kommuneplanen til Nissedal kommune, er eitt av hovudmåla: 

Nissedal- ein trygg og god stad å leve gjennom heile livet 

Nissedal har to skular, fire barnehagar og mange aktivitetar som barn og unge kan nytte 
seg av på fritida, ikkje minst kulturskule og kommunal ungdomsklubb som er open 3 
kveldar i veka for ulike aldersgrupper frå mellomsteg til vidaregåande skule. 
Skulebiblioteket er ein aktiv aktør for lesestimulering i barnehage og skule.  

Nissedal kommune satsar sterkt på arbeid med barn og unge. Helseavdelinga i 
kommunen er pådrivarar for fleire viktige prosjekt gjennom åra, som Ung i Nissedal og 
Binders.  

Vi har ikkje vidaregåande skule i kommunen, og våre ungdommar må flytte heimanfrå 
etter 10. klasse. Vi skal likevel ikkje sleppe tak i dei. Derfor er vi takknemlege for at vi har 
ungdomslos, ein viktig ressurs inn mot overgangen til vidaregåande skule, oppfølging og 
gjennomføring.  

 

1.4.1 Ungdata  

Nissedal kommune har gjennomført Ungdata undersøking kvart 3.år sidan 2015. 
Undersøkinga syner at vi går i positiv retning.  

Resultata frå Ungdata- undersøkinga 2024 viser at fleirtalet av dei unge i kommunen 
trivst bra med familie, vener, fritid og nærmiljø. Samtidig peiker undersøkinga på fleire 
utfordringar knytt til blant anna psykisk helse, søvn og sjølvbilete, særleg blant jenter. 

 

1.5. Laget rundt barnet 
Laget rundt barnet er veldig sentralt i ein lokal oppvekstplan. Laget handlar både om det 
førebyggande arbeidet og støtte til barn som har utfordingar.  

Samhandlingsplikten er endå sterkare etter ny oppvekstreform. Det er ikkje lengre “bør”, 
men vi skal samhandle med andre instansar dersom vi ser at det er behov for det.  

Det er eit mål for oss i Nissedal kommune at våre barn og unge og deira føresette skal 
oppleve eit godt og tett lag rundt barnet sitt. Dei ulike profesjonane skal løfte kvarandre 
og saman finne fram til tiltak og retning som fungerer for barnet og familien.  Tydeleg 
ansvars- og rollefordeling er avgjerande. Vi arbeider alltid saman, aldri mot kvarandre. 
Om det er ulike syn på tiltak, skal ein diskutere seg sakleg fram til dei beste løysingane.  

Vi nyttar alltid skjema for informert samtykke. Overordna oppvekstplan i Vest-Telemark, 
«Vegen mot livsmeistring», har ein mal på møtereferat som er svært nyttig å bruke i møte 
for å sikre god samhandling.  

Vi skal tørre å spørre familiane om økonomi. I desse tider er det mange familiar som slit 
økonomisk, noko som er ei stor belastning. At barn ikkje får delta i aktivitetar, feire 
bursdag, eller har ein heim der det ikkje er rom for å invitere med vener heim på middag, 
er ekskluderande. Vi kan hjelpe dei som treng det, med å kome i kontakt med Nav. 
Samtidig har vi ei svært god ordning med «kontingentkassa», som kan vere ei hjelp til å 
dekke utgiftene til nokre fritidsaktivitetar.  

Aktørar i laget rundt barnet er mellom anna:  

• Helsestasjon 
• Barnehage 
• Skule 
• SFO 
• Kultur 
• PPT 
• Skulehelsetenesta  
• Psykisk helse barn og unge 
• Tenestekontoret 
• Barneverntenesta  
• Nav (Nav ung) 
• Frivilligheita 

 

I tillegg til desse har vi BUP og HABU som 2. linetenester og gode samarbeidspartnarar.  

Vi arbeidar også tett med Senter mot incest og seksuelle overgrep i Telemark (SMISO). 
Gjennom deira program i barnehage og skule vil vi forebygge vald og overgrep, og 
oppdage barn i faresona så tidleg som råd.  

Eksempel på arenaer for samhandling i Nissedal kommune er: 

• Forum for systemretta arbeid i barnehage (FSB) 
• Barne- og ungdomsteam 
• Tilpassa opplæringsteam (TPO) i skulane 
• Ansvarsgruppemøte 
• Individuell plan (IP-møte) 
• Spesialpedagogisk fagteam 
• Leiarmøte i oppvekst og kultur 

Det er viktig at me sikrar ein god overgang mellom barnehage og skule.  
Plan for overgangar frå eldst til yngst er eit viktig verkemedel her.  

Samarbeid mellom styrar og rektor, og også overgangssamtalar mellom kontaktlærar og 
pedagogane i barnehagen, det skal vere god informasjonsflyt.  

Vi har samtykkeskjema heilt frå oppstart i barnehage, med fokus på laget rundt barnet.  
Vidareføring av informasjon mellom dei ulike overgangane er avgjerande. Når det er 
aktuelt, er også kulturskule og ungdomsklubb naturlege delar av eit slikt 
samtykkeskjema og det tette samarbeidet kring barnet. Frivillige organisasjonar kan 
også bli involverte her.  

2.0 Kva seier barn og unge, tilsette og frivillige i 
kommunen  
Ein oppvekst der ein har kvalitet i tenestene og eit godt oppvekstmiljø, er avgjerande 
både for korleis det går med det einskilde barnet og kor lyst ein har til å bli buande i 
Nissedal. Difor må ein definere kva som er god kvalitet, og dei beste til å seie noko om 
det er barn og unge, foreldre, frivillige og tilsette.  

Gruppeintervju hausten 2022 

Hausten 2022 hadde Jo Fiske frå KS-konsulent intervju med fleire ulike grupper om 
korleis dei oppfatta tenestetilbodet i Nissedal kommune for barn og unge. Under finn de 
ei oppsummering av svara han fekk.  

1. Dei unge om kvalitet: 

Elevane er opptatt av at skulen er ein plass der ein skal lære og ein skal trivast. Den gode 
læraren har variert undervisning, blandar teori og praksis og tek elevane med på 
diskusjonen om korleis dei lærer best. Dei tek også omsyn til at elevane lærer ulikt, 
nokon treng bøker, andre lærer godt på digitale flater. 

På utstyrssida er det ei generell oppfatning om at mykje er slitent, både ute og inne. 

Den gode vaksne er den som tek seg tid til å vere saman med dei unge, leikar saman 
med dei, viser interesse, er passe streng og samtidig snill og rettferdig. 

Styrkane ved Nissedal er at alle kjenner alle, det er ein vakker stad, ikkje så stor, men 
stor nok, det er trygt her, og staden er prega av stor tillit. Små miljø er bra, men nokre 
gongar kan dei blir for små. Ein treng litt utval av vener. 

På fritida har ting endra seg, ein dreg ikkje så mykje heim til kvarandre lenger, og da treng 
ein andre stader å møtast. Difor har dei unge ein del ønske: 

- Ein uformell møteplass, med tak, straum, varme og tilgang til nett.  

- Litt fleire aktivitetar utanom sport, kan kulturskulen vera for alle, med andre typar 
tilbod? 

- Kan det organiserast transport, slik at dei som bur utover i bygdene også kan 
kome til og frå Treungen utanom skuletida? 

- Dei ønskjer meir dialog med politikarar og andre som bestemmer. Dei vaksne i 
Nissedal er flinke til å lytte, men det skjer ikkje så mykje. 

- Å kople fritidsaktivitetar mot skuletida fungerer godt, dei vil gjerne ha meir av det. 
 

2. Foreldre om kvalitet 

Foreldra er opptatt av det er mange flinke vaksne både i barnehage og skule, og at dei 
tilsette er dei viktigaste for at barna skal trivast og lykkast. Dei tilsette må kunne faget 
sitt, og dei må vera gode med barn. Foreldra ser også ein del slitent utstyr og bygningar.  

Foreldra meiner desse område er viktige for å sikre ein god kvalitet på oppveksten i 
Nissedal: 

- Tidleg innsats, der alle som slit blir oppdaga tidleg, og det blir sett inn rette tiltak 
- Fleire aktivitetar utanom sport slik at alle har ein stad å meistre og ikkje føle seg 

utestengd. Er det mogleg å lage ein samlingsstad for mange typar aktivitetar, der 
det og er mogleg med servering?  

- Det bør gjennomførast ein verdidebatt i Nissedal, der ein diskuterer tema som 
openheit, toleranse og vaksenrolla. 
 

3. Dei frivillige om kvalitet 

For dei frivillige er det viktig at det er fokus på bredde og at flest mogleg deltek. Ein ser 
også verdien av den frivillige innsatsen, ein får mykje igjen for lite pengar. Ungdata viser 
at barna i Nissedal er meir nøgde med tilbodet, og det kan vere ei grense for kor mange 
aktivitetar ein skal ha. Dei frivillige vil vektlegge følgande for framleis å sikre god kvalitet 
på tilboda:   

- Dei frivillige kan samarbeide meir om å tilpasse tidene til kvarandre 
- Det er naudsynt med eit godt samarbeid med kommunen, om økonomi og 

tidsbruk og meir samarbeid med Frivillighetssentralen 
- Det er mange frivillige som gjer ein svært stor innsats. Dei treng oppmuntring og 

ikkje kritikk, og dei treng foreldre som tilbyr hjelp, også utanom dugnadar. 
- Meir dialog om verdien av frivillig innsats, om vaksenrolla og korleis 

lokalsamfunnet kan støtte opp om det frivillige arbeidet. 
 

4. Dei tilsette om kvalitet  

Dei tilsette ser samanhengen mellom bemanning og kvalitet. Utfordringane blir større, 
og da er god grunnbemanning avgjerande. God grunnbemanning gjer at ein kan vere meir 
fleksibel og meir variert i arbeidet med barna. Samtidig slit ein med høgt sjukefråvær og 
vanskar med å få tak i tilsette med riktig kompetanse. For å lykkast med å vere gode 
skular og barnehagar for alle barn, treng ein hjelp av heile laget rundt barna. 

Grunnutdanninga er for dårleg på dette området, mange foreldre treng ekstra rettleiing, 
og da blir det svært viktig at dei ulike støttefunksjonane samarbeider godt og samtidig 
fyller på med naudsynt kompetanse hos dei som er mest saman med barna. Nokre 
område som vil bidra til å skape god kvalitet: 

- COSP til alle foreldre frå første leveår 
- Meir systemisk arbeid, der alle får opplæring i vanskar og korleis ein kan arbeide 

med dei 
- Ein får mest nytte av PPT og helsesjukepleiar når dei er til stades på skulen og 

barnehagen, og ein kan drive fagleg samhandling 
- Moglegheiter for vidareutdanning, både i barnehage og skule 
- Fortsette og utvikle samarbeid mellom skule og barnehage 
- Eit godt og variert fritidstilbod, noko for alle barn. 
- Finne den rette balansen i dokumentasjon, kva har vi  bruk for og kva er berre  

meirarbeid.  

 

Kva er den viktigaste bodskapen frå intervjua  

Jo Fiske oppsummerer intervjua han har gjennomført slik:  

Nissedal er ein fin plass å veksa opp i. Det er eit trygt miljø og aktivitetsnivået er høgt. Det 
er mange gode tenester og det er mange aktivitetar på fritida. Samstundes ser ein det er 
ein del område som kan bli enda betre, t.d. tverrfagleg samhandling, det å ha tydelege 
forventningar om vaksenrollen, dialog både mellom vaksne og barn og mellom 
kommune frivillige. Sjølv om dei fleste har det bra, er det også ein del som fell utanom, 
og det er viktig at dei blir inkluderte og får oppleve meistring.  

 

2.2 Rapport etter undersøking av kvalitet på tenestene til barn og 
unge i Nissedal Kommune hausten 2024 

Dette er ei oppsummering og enkel analyse av svara på spørsmåla om dei kommunale 
tenestene for barn og unge i Nissedal kommune, basert på 43 svar som vart innhenta 
(både innbyggjarar og tilsette). Undersøkinga blei gjennomført i desember 2024, i form 
av ei anonym Forms-undersøking. 

Anbefalingar til forbetring: 

• Fokus på informasjon og tilgjengelegheit: For å møte dei behova som er 
identifiserte, kan kommunen vurdere å gjere informasjon om tenestene enno 
meir tilgjengelege. Dette kan inkludere forbetring av kommunikasjonen om 
tenestetilbod, særleg for dei som kanskje ikkje er fullt informerte. 

• Auka støtte for elevar med spesielle behov: Det kan vere nyttig å evaluere og 
eventuelt styrke støtta til elevar som har spesifikke behov, for å sikre at dei får 
tilstrekkeleg hjelp til å nå sine mål. 

• Utviding av kulturtilbod og ungdomsklubben sine aktivitetar: Det kan også vere ei 
moglegheit for å utvide aktivitetstilbodet i ungdomsklubben og kulturtilboda for å 
gi fleire moglegheiter for deltaking og meistring. 

• Samla vurdering: Dei kommunale tenestene for barn og unge i Nissedal 
kommune får generelt svært gode vurderingar, og det er ei sterk semje om at 
desse tenestene speler ei viktig rolle i å fremje livsmeistring, inkludering og 
utvikling. Det er derimot små område som kan forbetrast for å gjere tenestene 
endå meir effektive og tilgjengelege for alle innbyggjarar. 

 

3.0 Kva er dei beste tiltaka, kva er det som verkar 
best? 
Når ein skal prioritere tiltak, må ein vere sikker på at det som blir gjort, har ein effekt og 
at ein brukar både forsking og erfaringar som gir gevinstar, både på kort og lang sikt. 
Dersom ein greier å skape ein berekraftig oppvekst, vil ein og skape eit berekraftig 
samfunn på lengre sikt.  

3.1 Kvalitet i tenestene 
Høg kvalitet i alle ledd er god førebygging, og alle som opplever god kvalitet i oppveksten, 
er betre rusta i og med at dei får meir kunnskap og fleire ferdigheiter. God kvalitet er meir 
effektivt, og det gir betre effekt ut av ressursane som blir sett inn. For barn og elevar er 
det særs viktig å få grunnleggande ferdigheiter, både fagleg og sosialt. 

3.2 Inkluderande praksis 
Barn som opplever seg inkluderte, det vil seie at dei lærer og meistrar saman med andre 
elevar, vil ha større sjanse til å greie seg når dei blir vaksne. Men ein inkluderande praksis 
føreset haldningar som verdset dette, og det må finnast nok kompetanse til å arbeide i 
eit mangfald. Da må ulike kompetansemiljø bli kopla inn for å utvikle denne 
kompetansen, og det må vere tid nok og passande arenaer til å arbeide med dette.    

Nissedal kommune samarbeider med Universitetet i Stavanger (UiS) i perioden 2022 – 
2026, om Kompetanseløftet, nettopp med fokus på inkluderande praksis.  

3.3 Tidleg innsats 
Tidleg innsats verkar, og dess tidlegare innsatsen kjem inn, dess lengre verkar han. Tidleg 
innsats er definert som rett innsats til rett tid. Ein må bort frå praksisen der ein skal vente 

og sjå, og den viktigaste innsatsen er å forhindre skeivutvikling. Mange vanskar og 
problem kan bli forsterka dersom ein ventar for lenge med å gi riktig hjelp. 

3.4 Førebygging 
Førebygging er hjelp for å hindre eller redusere seinare tiltak ved å gi universell 
opplæring, både tiltak som gjeld alle, men også for risikoutsette grupper. God kvalitet i 
tenestene er eit godt førebyggande tiltak, andre tiltak kan vere felles foreldrerettleiing 
eller arbeid med fysisk eller mental helse.  

Eit godt eksempel på arbeid med fysisk helse i Nissedal kommune er fokuset på  
Liv og Røre i barnehage og skule.  

3.5 Samhandling 
Samhandling gir best effekt når deltakarane greier å bruke kvarandre sin kompetanse og 
ressursar, når det er god medverknad og ein arbeider mot felles mål. Det krev også ein 
god kultur, ein god struktur og at ein er einige om kva som verkar best. Den som får hjelp, 
må ha trua på tiltaka som blir sett inn. Det beste for barnet må vere ein felles verdi.  

3.6 Eit godt oppvekstmiljø 
Eit godt oppvekstmiljø betyr mykje. Eit miljø der alle opplever seg inkluderte, både i 
barnehagen, på skulen og på fritida. Barn som deltek på fritidsaktivitetar, har større 
sosial omgangskrets og dei får ferdigheiter dei kan få bruk for seinare. Unge som har 
tilgang på sommarjobb, opplever meistring og å vere til nytte, og dei har større sjanse til 
å få seg jobb seinare.   

3.7. Robuste barn og unge i sosiale fellesskap 
Dagens individretta samfunn skaper utfordringar for fellesskapet. Små barn lærer at dei 
er sentrum i universet og møter på store utfordringar i møte med andre. Å kunne delta i 
det sosiale fellesskapet er ein avgjerande nøkkel for inkludering og livsmeistring. Å gjere 
noko godt for andre er ein anerkjent strategi for god psykisk helse. Å halde fokus på dette 
i alle møte med barn, unge og deira foreldre er eit viktig innsatspunkt for oss og vil vere 
synleg som tiltak på alle steg.   

MOT på mellomsteget og ungdomsskulen er eit viktig program som systematisk hjelper i 
dette arbeidet.  

Då denne planen var oppe i Ungdomsrådet, kom det to svært kloke tilbakemeldingar 
som vi tek med oss vidare på alle steg:  

• Det er viktig å lære seg å ikkje alltid vinne 
• Det er viktig å lære å inkludere seg sjølv. Ikkje vente på at andre tek initiativ.  

3.8. Språk, lesing og sosial kompetanse  
 

Barn med språkvanskar kan stå i fare for å utvikle atferdsmessige, sosiale, skulerelaterte 
og psykiske problem. Barna kan også oppleve sosial utestenging, og at dei har få venner. 

Det å utvikle språk er noko av det viktigaste som skjer i eit barns liv. Språk er avgjerande 
for intellektuell, emosjonell og sosial utvikling. Ordforråd er det tal på ord som barnet 
forstår og kan bruke. Ordforråd i tidleg alder påverkar seinare lese- og skriveutvikling og 
forståing. Forsking viser at stimulering av ordforrådet i tidleg alder kan avhjelpe barns 
lese- og skrivevanskar i skulen. Det er store forskjellar i barns ordforråd, og årsakene kan 
vere sosiale, økonomiske og individuelle. Forsking viser også at ordforrådet ved 3-4 års 
alder har betydning for barns lese- og skriveopplæring. Ordforråd har ei rolle som basis 
for fonologisk bevissthet og bokstavkunnskap, og bokstavkunnskap er hovudnøkkelen 
inn i skriftsystemet. For at språkstimulerande tiltak skal ha effekt, må tiltak iverksettast 
tidlegast mogleg og vere systematiske, omfattande og langvarige.  

Det er viktig å iverksette språkstimulerande tiltak tidleg for å oppnå best mogleg effekt 
og før eventuelle vanskar hos barnet får faglege eller sosiale-emosjonelle konsekvensar. 
Barnehagen er ein førebyggande arena.  

Leik er viktig med tanke på utvikling av sosial kompetanse. Leiken er den viktigaste 
læringsarenaen for alle barn, og ulike former for leik stimulerer ulike sider ved 
språkutviklinga. Sosial rolleleik, regelleik og konstruksjonsleik gjev unike moglegheiter til 
sosial læring. Rolleleiken er viktig med tanke på å ta ein annans perspektiv og sjå ei sak 
frå ulike sider. Barnet må oppfatte andre barns handlemåte og korleis andre føler. Barna 
må spele opp til kvarandre og i fellesskap utvikle leiketemaet innafor leikens ramme.  

Kartlegging og observasjon må sjåast i samanheng med tidleg innsats. Målet er meir 
systematisk identifisering og oppfylging av barn med særlege behov = tidleg innsats. 
Barn som gjev grunn til bekymring må ha ein meir detaljera kartlegging og observasjon. 
Viser til NOU rapporten “Med forskertrang og lekelyst” (Brenna utvalet). TRAS brukast for 
å observere språk i dagleg samspel. 

3.9 Foreldrerolla 
Foreldresamarbeid er heilt avgjerande for barns utvikling og trivsel.  Robuste foreldre har 
overskudd til å vere gode rollemodellar, sette sunne grenser og har kapasitet til å sjå 
barnets behov også i krevjande periodar. Inkluderande foreldre får inkluderande barn. 
For nokre foreldre fell dette heilt naturleg. Andre treng støtte.  

I tråd med den overordna oppvekstplanen for Vest-Telemark, har vi fleire 
foreldrestøttande tiltak i Nissedal kommune.  

Foreldrestøttande tiltak For kven? 
COS-P 
Circle of security – Parenting 
 
Tryggleik og relasjoner 
6-8 gonger 

Tilbod til alle foreldre med 2-åringar 
 
Kan vere eit individuelt tilbod ved behov 
utanom dette 

TiBiR 
Tidlig innsats blant Barn i Risiko 
 
Hjelp med kvardagssituasjonar 
6-8 gonger 

Individuelt tilbod for foreldre med barn i 
alderen 3-12 år 

PMTO 
Parent Manegement Training Oregon 
 
Bygger på TiBiR 
30-40 gonger 

Individuelt tilbod som blir gitt av 
barneverntenesta 

ICDP 
International Child Development Program 
 
Tema for godt samspel 
6-8 gonger 

Obligatorisk kurs for foreldre i 
introduksjonsprogrammet  

Sterk og klar 
 
Fokus på forebygging av tobakk, rus og 
alkohol 
2 gonger i 8. og 9. klasse 
1 gong i 10. klasse 

Tilbod til alle ungdomsskuleforeldre 

 

Vi har eit mål om å etter kvart også lære opp foreldra i den nevrosekvensielle modellen. 

 

3.10 Mønsterbrot og inkluderande haldningar 
For å kunne nå målet om å bli verdas beste oppvekstbygd, må vi arbeide målretta med 
mønsterbrot og inkluderande haldningar. Mønsterbrot handlar om at våre barn og unge 
sin familiebakgrunn og historie ikkje skal følgje dei, og påverke synet vi har på dei. Vi må 

ikkje halde våre barn og unge i «nedarva mønstre», men arbeide aktivt med å bryte 
desse. Vi som arbeider med barn og unge, skal finne fram det positive i familiane og 
dyrke det. Vi skal bygge stillas rundt familien og deira styrker. Familiane skal oppleve 
meistringstro og motivasjon.  

Vi er også bevisste på haldingane våre, og har arbeidd med å identifisere og få bort 
«ikkje-inkluderande haldningar» til barna, dei unge og deira familiar. Vi har utvikla ein 
plan for arbeidet; Inkluderande fellesskap og aktiv handling  som hjelper oss med dette 
arbeidet. 

Vi er stolte av å vere i førarsetet i landet når det gjeld flagging med regnbogeflagget. I 
handlingsprogrammet vårt står mellom anna dette tiltaket:  

Inkluderande oppvekstmiljø på tvers av einingar og avdelingar, til det beste for våre 
barn og ungdom. Regnbogeflagget vaier i heile juni månad for å markere Nissedal 
kommune som eit inkluderande samfunn. 
 
1. juni skal markerast på alle skular og i barnehagar med DKS – arrangement for å 
markere og sette fokus på homofiles rettar gjennom ulike framsyningar. Dagen skal og 
markere toleranse, ytringsfridom, aksept og inkludering av alle menneske.  
Kultursjefen har det overordna ansvaret for markering og heising av regnbogeflagg på 
flaggstenger på skulane, barnehagar og på kommunehuset. Flagget heng på 
kommunehuset, Tveit skule og Kyrkjebygda skule frå 1. til 30. juni som eit symbol på at 
Nissedal kommune er inkluderande for alle, uavhengig av seksuell legning, religion 
eller etnisitet.  

4.0 Hjernevenleg oppvekst 
Dei siste åra har vi som arbeider med barn og unge i Nissedal kommune, blitt begeistra 
for nevrosekvensiell forståing av åtferd hos barn og unge (og vaksne).  

Som i resten av landet ser vi ein aukande grad av åtferdsvanskar og 
reguleringsutfordringar blant barn og unge.   

Desse barna og ungdommane bruker mange av ressursane i kommunen. Dette er 
ressurskrevjande i alle ledd.  

Tilsette i barnehage og skule føler seg makteslause, det er ikkje lenger nok å vere 
autoritativ vaksen. Vi må tenke heilt nytt. Dagens foreldre føler at dei ikkje strekker til, og 
ulike tilnærmingar skapar ofte debatt og dårleg samarbeid mellom heim og 
barnehage/skule/helseteneste.  

Vi opplever stor grad av sjukefråvær og flukt frå yrkene, både her i Nissedal og nasjonalt.  

På fritida strever trenarar med det same, ofte fullstendig utan opplæring og innsikt i dei 
komplekse sakene som barna og ungdommane kjem med. Barn og ungdom med full 
oppdekking i skulen, kjem gjerne heilt utan vaksenstøtte på aktivitetar på ettermiddag og 
kveldstid. Dette skapar ofte utfordrande situasjonar for barnet/ungdommen, konfliktar 
og frivillige som blir rådville og fortvila.  

Nokre gangar handlar utfordrande åtferd om manglande korrigering i oppveksten. Dette 
er ei av årsakene til at vi set lys på foreldrerolla og tilbyr foreldrestøttande tiltak.  

Men oftast handlar utfordrande åtferd om vanskar i barna/ dei unges liv. Ei 
nevrosekvensiell forståing kan gi ulike tenester som arbeider med born og unge, ei felles 
forståing av utfordringane deira og kva tiltak som er mest hjelpsame. Denne forståinga 
etablerer eit felles språk, samtidig som ho respekterer dei ulike tenestene sine 
spesifikke ansvarsområde. 

Under skriv vi litt om nevrosekvensiell metode, og korfor den er viktig for å vere ein 
hjernevenleg oppvekstbygd. Informasjonen i punkt 4.1 til 4.4. er henta frå boka Fra uro til 
ro av psykologspesialistene ved SNU-senteret, Kaja Næss Johannessen og Ann-Karin  
Bakken.  

4.1 Korfor strevar så mange barn og unge?  
Ved å sjå på statistikk, ser ein at ein stor del barn og unge har oppvekstvilkår som kan 
vere skadeleg for deira utvikling. Dette er nasjonal statistikk:  

• Alvorleg fysisk vald – Ca 1 av 20 har opplevd alvorleg fysisk vald frå ein eller båe 
omsorgspersonane sine 

• Vitne til alvorleg fysisk vald i heimen – Ca 1 av 20 har vore vitne til alvorleg vald 
mellom foreldra 

• Seksuelle overgrep – 1 av 5 jenter og 1 av 18 gutar har opplevd seksuelle overgrep 
før dei fylte 18 år 

• Mindre alvorleg fysisk vald – 1 av 5 har opplevd mindre alvorleg fysisk vald frå ein 
eller båe omsorgspersonar (definert som å bli slått med flat hand, lugging og 
klyping) 

• Psykisk vald – 1 av 5 har opplevd psykisk vald frå ein eller båe omsorgspersonar.  
• Foreldre med alvorlege psykiske lidingar eller som misbruker alkohol – om lag 12 

% av barn og unge lever i heimar med slike utfordringar 
• Fattigdom – 1 av 10 barn i Noreg lever i fattigdom 
• Omsorgspersonar med andre former for rusmisbruk – her har vi ikkje tal, men veit 

at det er mange barn og unge som lever slik 
• Mobbing og opprivande skilsmisser – I tillegg kjem barna som blir utsatt for 

omfattande mobbing, mistar ein forelder eller opplever at foreldra går frå 
kvarandre i opprivande skilsmisse.  

Andre faktorar som vi må hugse påverkar barn og unge sterkt, er hyppig flytting, 
endringer i omsorgspersonar og relasjonsbrot.  

Ein må  rekne med at 4-5 barn i ein kvar skuleklasse lever under slike øydeleggjande 
forhold. Barn som lever under vanskelege oppvekstvilkår, har ofte utfordrande åtferd. 
Dette kan vise seg ved at barnet trekker seg tilbake og avviser kontakt, eller ved at dei er 
utagerande. Mange vil veksle mellom desse veremåtane.  

Livsvilkåra som er skildra over, tek på barna sine kognitive ressursar, og det blir 
vanskeleg å møte barnehagen/skulen og samfunnet sine krav og forventingar. Barna er 
ikkje tilgjengelege for læring.  

4.2 Den nevrosekvensielle modellen 
Dette er ein modell som hjelper oss å forstå og hjelpe utviklingstraumatiserte barn og 
unge, i barnehage, på skule og i andre arenaer. Den er utvikla av Dr. Bruce Perry, ein 
anerkjent psykiatar og forskar. Ordet nevrosekvensiell viser til at hjernen blir utvikla 
nedanifrå og opp. Våre tidlegare erfaringar vil kunne påverke utviklinga til hjernen og 
prosessering av informasjon. Dette igjen betyr mykje for barn og unge si fungering, for 
eksempel i klasserommet.  

Når heile laget kring barnet har ei felles forståing av barn og unge sine reaksjonsmønstre 
og møter dei på ein måte som støttar dei, ser ein desse positive resultata:  

• Nedgang i utagering i barnehage og skule 
• Betring av sosial og emosjonell fungering hos barn/unge 
• Nedgang i sjukefråvær hos dei tilsette 
• Mindre elevfråvær 
• Betring i eksekutive funksjonar hos elevane (regulering av merksemd, språk og 

impulsar, m.m.)  
• Betre resultat på standardiserte tester 

Saman kan vi hjelpe dei barna og elevane som har fått ein tøff start på livet, slik at dei 
kan heilast og inngå i fellesskap.  

Fordi dei fleste menneske sine hjerner fungerer likt, er dette også viktig i møte med barn 
og unge som ikkje er utviklingstraumatiserte. Det gjeld også vaksne, og ikkje minst oss 
sjølve.  

4.3 Stressresponssystemet 
Stressresponssystemet vårt består av fleire ulike system som reagerer på stress og 
sender signal til hjernen om korleis han skal forhalde seg til det som skjer. 
Stressresponssystemet vårt kan bli aktivert av mangel på kaloriar eller søvn, av kulde, av 
situasjonar som er ukjente eller blir opplevd som skremmande. Det endrar følelsane og 
tankane våre, samt korleis vi handlar og fungerer sosialt.  

Dette gjeld ikkje berre barn og unge, men også oss sjølve. Som vaksne i møte med barn 
og unge, må vi vere bevisste vårt eige stressresponssystem og sjå det i samanheng med 
situasjonar vi står i. Kloke kollegaer hjelper kvarandre og overtek i situasjonar der den 
vaksne er med på å oppskalere ein allereie vanskeleg situasjon. Det er menneskeleg å 
trenge hjelp.  

4.4 Regulering  
Regulering er evna til å kunne hjelpe seg sjølv til å ha eit spenningsnivå som samsvarar 
med situasjonen ein står i. Livet er fullt av hendingar som vil aktivere 
stressresponssystemet vårt, og derfor er det viktig å kunne regulere oss sjølve tilbake til 
eit passande spenningsnivå. Eit passande spenningsnivå er viktig for å vere i 
læringsvinduet og lukkast i opplæringa. 

 Omsorgspersonane er viktige for å regulere ulike tilstandar og følelsar hos spedbarna 
sine. Reguleringsstøtte er når vi på eit eller anna vis tek grep for å hjelpe ein annan med 
regulering. Reguleringsevna blir ikkje utvikla av seg sjølv, og barnet er avhengig av å 
oppleve denne hjelpa, i samspel med andre, gjentekne gonger, for å bygge den. Dersom 
barnet får jamnleg reguleringsstøtte, vil det etter kvart utvikle evne til, mellom anna, å 
stoppe seg sjølv i å handle på impulsar og til å kunne trøste seg sjølv.  

Barn som har levd med omsorgssvikt har ikkje fått denne nødvendige hjelpa. Foreldra 
har hatt det så vanskeleg sjølv, at dei ikkje har sett barnet sine behov. Det er derfor viktig 
at vi som arbeider med barn og unge kan forstå dette behovet og gi reguleringsstøtte der 
vi møter dei. Vi kan kompensere og hjelpe barn og unge i alle aldre. 

Eit viktig verktøy som vi nyttar i Nissedal kommune er NUSSA (Nevroaffektiv 
Utviklingspsykologisk Strukturert Sosial Aktivitet). Gjennom NUSSA vil vi bygge og styrke 
barn sine psykososiale ressursar gjennom strukturert leik. 

4.5 Implementering 
Det er eit mål at alle som arbeider med barn og unge i Nissedal kommune skal kjenne til 
den nevrosekvensielle modellen og arbeide for at vi skal vere ei hjernevenleg 
oppvekstbygd. Det vil derfor vere essensielt med jamnleg opplæring innan feltet, på 
tvers av einingane oppvekst og kultur og velferd. I kompetanseprogramma våre vil dette 
vere høgt prioritert.  

5.0 Tiltaka 
Kvar alder har sine særpreg, og det er viktig at ein har god oversikt over kva som er 
utfordringane og kva som er dei beste tiltaka. Ofte må ein også ha hjelp frå andre 
fagmiljø for å lage heilskaplege tenester og tilbod.  

 

5.1 Dei 1000 første dagane 
Dei 1000 første dagane er dei viktigaste i barnets liv. Da skapar ein relasjon mellom 
foreldre og barn, familien etablerer rutinar og barnet får dei første 
meistringsopplevingane.  

Tiltak Ansvarleg Saman med 
Oppfølging av gravide Jordmor  Helsestasjon 
Kartlegging av familiesituasjonen Helsestasjon NAV 
Følgje utviklinga til barnet og sette 
inn tiltak der progresjonen ikkje er 
som forventa 

Helsestasjon Barnehage 

Foreldrerettleiing, den første 
relasjonen til barnet 

Helsestasjon Barnehage 

Språkkartlegging 2 og 4 år. Saman 
med barnehage utvikla eit felles 
verktøy for språkkartlegging 

Helsestasjon Barnehage 
PPT 

Fokus på sosial kompetanse i 
møte med foreldra. Korleis gjere 
sitt barn robust til å delta i 
fellesskapet. 

Helsestasjon Barnehage 

 

5.2 Barnehagen 
Barnehagen skal vere ein stad der barnet får utvikle seg, bli trygg på seg sjølv og 
omgivnadene og bli best mogleg førebudd på neste steg i livet. Ein skal arbeide etter 
rammeplan for barnehagar og dei formåla som er tydeleggjorte der.    

Den kapitalen ein bruker på barnehage er ei viktig investering. Det er i barnehagen vi 
skaper fundamentet for det gode livet. Kvalitet i barnehagen har direkte samanheng med 
livsmeistring og hindrar utanforskap. I barnehagen treng vi trygge, varme vaksne som 
forstår barna og deira utvikling. Vi treng vaksne med kapasitet til å gje barna gode 
opplevingar og fine kvardagar, samtidig som ein skal arbeide systematisk med det 
pedagogiske tilbodet og tiltaka under. 

Barnehagelova pålegg oss å ha tilstrekkeleg bemanning for å drive ei tilfredsstillande 
pedagogisk verksemd. Veileder for tilstrekkelig bemanning i barnehage frå Udir gir oss 
den hjelpa vi treng for at barnehagemyndigheit og barnehageeigar kan drive 
barnehagane etter barnehagelova § 26. I Nissedal kommune har vi barnehagar som er 
bemanna etter rettleiaren til Udir, for å sikre kvalitet i tenesta.  

Tiltak Ansvarleg Saman med 
Arbeide med barn sin evne til å 
fungere i fellesskap og grupper 

Barnehage Foreldre 
PPT 

Arbeide med barna sin 
språkutvikling og omgrepforståing 

Barnehage Foreldre 
PPT 

Språkkartlegging, jamfør 
tilsvarande punkt for helsestasjon 

Barnehage Sjåast i samanheng 
med helsestasjon si 
kartlegging 
PPT 

Arbeide med barn sin sosiale 
kompetanse, lære barn å utvikle 
vennskap 

Barnehage Foreldre 
PPT 

Skape gode verdiar hjå barna og 
arbeide med danning 

Barnehage Foreldre 

Foreldrerettleiing på utfordrande 
fasar i livet, t.d. trass-alder. 
Trene på å vere støttande samtidig 
som ein set grenser 

Barnehage Helsestasjon 

Sette inn innsats der utviklinga 
ikkje er som forventa. Språkleg, 
sosial eller motorisk utvikling 

Barnehage PPT, helsetenester, 
barnevern.  

Fokus på sosial kompetanse i 
møte med foreldra. Korleis gjere 
sitt barn robust til å delta i 
fellesskapet. 

Barnehage Helsesjukepleiar 

NUSSA-grupper, regulering Barnehage PPT 
Spesialpedagog 

«Alle med» kartlegging av utvikling 
av alle barn i barnehage. 
TRAS ved uro for utvikling.  
«Begrepsforståelse» - for alle 5-
åringar på hausten 

Barnehage PPT, Helsesjukepleiar 

Bruke den  nevrosekvensielle 
modellen i det daglege møte med 
barna, for å forstå barna sin åtferd 
betre og kunne arbeide målretta 
for at dei skal få ein tryggare og 
betre kvardag. 

Barnehage  

5.3 Skule 
Skulen har eit viktig samfunnsoppdrag med å vere ein arena for sosial utjamning, at alle 
får eit likeverdig tilbod og sørgje for at alle elevane opplever meistring. Elevane skal 
gjennom 10 år få eit sett med grunnleggjande ferdigheiter og gode verdiar. Dei skal vere 
budde på neste trinn i livet, og dei skal få rettleiing til å ta gode val. 

5.3.1 Barneskulen  

Barneskulen er ein viktig arena for førebygging og tidleg innsats. Småskulen er særs 
viktig, her er det dei grunnleggjande ferdigheitene som skal bli prioritert, og her må alle 
instansar bidra med sin kompetanse og sine ressursar for å hindre at elevar kjem feil ut 
ifrå hoppkanten. 

 

Tiltak Ansvarleg Saman med 
Overgang barnehage, skule 
og SFO, informere om 
språkvanskar eller andre 
høve som barnehagen har 
arbeidd med 

Skule og barnehage PPT 
Helsestasjon 
Barnevern 

Intensivopplæring for 
elevar som ikkje har 
forventa progresjon etter 1. 
trinn 

Lærarar og rektor PPT 

ITO for elevar med særlege 
behov 

Lærarar og rektor PPT 

Identifisere elevar som har 
problem ut over det 
skulefaglege og sette inn 
tiltak 

Lærar, rektor og foreldre Alle instansar som 
arbeider med barn. 
NAV 

Utsjekk på den 2. 
leseopplæringa. Forstår 
elevane det dei les? 
Lesetest 
Høgt fokus på lesing.  
Leseplan 

Lærar og PPT  

Kartleggingsprøver  Skule  
Dysleksivennleg skule Skule og PPT Dysleksi Norge 
Opplæring som er variert, 
praksisnær og som gir 
meining for elevane. 
Tilpassa opplæring 

Lærar 
 
Samarbeid med elevane 

PPT 
Profesjonsfellesskapet 
 

Lage eit opplegg rundt 
psykisk helse. Tema som 

Skule Helsesykepleiar 
PPT 
BUP 

kropp, mat, angst, uro og 
tvangslidingar 
Bruke den  
nevrosekvensielle 
modellen i det daglege 
arbeidet med elevane, for 
å forstå elevane sin åtferd 
betre, og kunne arbeide 
målretta for at elevane skal 
få ein tryggare og betre 
skulekvardag.  

Skule  

Lage mal for gode og 
engasjerende 
foreldremøte. Ein 
progresjon i møta som 
følger elevanes utvikling 

Lærarar og leiing Helsesjukepleiar 

Fokus på sosial 
kompetanse i møte med 
foreldra. Korleis gjere sitt 
barn robust til å delta i 
fellesskapet. 

Skule og helse Føresette 

NUSSA-grupper, regulering Skule  
Miljøterapeut 
Skulehelsetenesta 

PPT 

Kople på Psykisk helse for 
barn og unge tidleg ved 
behov 

Skule og helse  

 

5.3.2 Ungdomsskulen  

Ungdomsskulen skal opplevast meiningsfull og støtte elevane i ei brytningstid der dei 
går frå barn til ungdom. Der skal ein vere spesielt merksam på at elevane treng å oppleve 
meistring for å bygge opp sjølvrespekten, og ein må vere rask til å hjelpe elevar som  
mistrivst, anten på skulen eller i det sosiale livet. Opplæringa er variert og praksisnær, 
slik at elevane forstår kvifor dei lærer og at dei opplever meistring. 

Tiltak Ansvar Saman med 
Utforme 
undervisningsopplegg som 
er inkluderande og tilpassa 
alle elevar 

Lærarar og leiing, i 
profesjonsfellesskapet 

PPT 

Utvikle eit system som 
fangar opp elevar som er 
for opptatt av kropp, mat, 
uro eller har for stort 
fråvær  

Lærarar, leiing og 
helsesykepleiar 

PPT og foreldre 

Lage gode opplegg for 
elevar som viser 
symptoma i raden ovanfor. 
Forskingsbaserte opplegg 
som verkar. 

Helsesykepleiar og PPT Foreldre 

Utvikle alternative tilbod 
for elevar som slit med 
motivasjonen. Bruke 
handlingsrommet til å 
arbeide med 
kompetansemåla gjennom 
praktiske aktivitetar  

Skulen 
Kulturskulen 
Næringsliv 

Foreldre 
Eleven 
PPT 

Bruke den  
nevrosekvensielle 
modellen i det daglege 
arbeidet med elevane, for 
å forstå elevane sin åtferd 
betre, og kunne arbeide 
målretta for at elevane skal 
få ein tryggare og betre 
skulekvardag.  

Skule  

Høgt fokus på lesing Skule  
Fokus på sosial 
kompetanse i møte med 
foreldra. Korleis gjere sitt 
barn robust til å delta i 
fellesskapet. 

Skule og helse Føresette 

NUSSA-grupper, regulering Skule  
Miljøterapeut 
Skulehelsetenesta 

PPT 

Kople på Psykisk helse for 
barn og unge tidleg ved 
behov 

Skule og helse  

VENN 1 til 8. og 9.klasse og 
TANKEVIRUS til 10.klasse. 

Psykisk helse barn og unge 
Skulehelsetenesta 
Rask psykisk helsehjelp 

 

 

5.3.3 Vidaregåande skule  

Dei alle fleste elevar frå Nissedal flyttar på hybel eller internatskule for å gjennomføre 
vidaregåande opplæring. I 2025 har kommunen elevar fordelt på 11 ulike skular. Dette 
går bra for dei aller fleste, men Oppvekstprofilen for Nissedal kommune viser ein negativ 
kurve frå 2013 med høgt fråfall blant elevar frå Nissedal. Årsak til fråfall er komplekse, 
men kan til dømes vere stort fråvær, personlege årsakar, feil studieval eller manglande 
trivsel.  

Ein ungdom som fell utanfor arbeid eller skule kostar samfunnet omlag 17 millionar 
kroner. Personlege konsekvensar for den enkelte er, i følgje forsking, dårlegare helse, låg 
økonomisk fridom og samla dårlegare livskvalitet. Kommunen har nå eit stort fokus på 
ungdom med mål om å utjamne sosiale skilnader, jobbe rusførebyggjande, auke trivsel 
og meistring. Mykje forsking viser at overgangen mellom ulike livsfasar er kritisk for å 
lukkast med neste fase. Gapet mellom det kommunale tenesteapparatet og det 
fylkeskommunale ansvaret har vist seg å vere for stort. 
  
Kommunen ynskjer å styrke overgangen ved å førebu elevane, vere til stades på 
vidaregåande skule og oppmuntre til eit aktivt sosialt liv.  
Enkelte elevar vel å bli buande i Nissedal under vidaregåande opplæring, ved å ta buss 
til skule. Det blir då Nissedal som er heimkommunen og har eit ekstra ansvar. 
 

Tiltak  Ansvar  Saman med  
10.klasse-dagen: Fokus på hybelliv 
m/økonomi, kosthald, rus, seksuelle 
grenser, gjennomføring og trivsel 

Ungdomslos  Helsesjukepleiar, 
Psykisk helse, 
fastlege, politi, 
økonom, 
prostdiakon, ordførar 

Samling for elevar frå Nissedal som 
går på vidaregåande 

Rektor og Ungdomslos Tidlegare 
kontaktlærar 

Ungdomslos; Eit bindeleddet 
mellom elev, føresette, 
hjelpetenestene og 
opplæringsinstitusjonen.  

 Rektor og 
ungdomslos 

BUFdir 

Systemnivå: 
Samarbeidsforum med rådgjevar, 
kontaktlærar og ungdomsrettleiar i 
vidaregåande skular og 
oppfølgingstenesta i Vest-Telemark 
og Telemark, NAV-Ung 
  
Individnivå: 
Samtalar, økonomisk rettleiing, 
arbeid med struktur og burettleiing, 
tilstades på vidaregåande skular 
etter avtale med ungdommen.  
  
Oppstartsmøte før skulestart på ny 
vidaregåande skule der 

 Ungdomslos i    
Nissedal 

Rådgjevar på 
ungdomsskulen, 
oppfølgingstenesta 
og Nav-Ung 

ungdomslosen saman med ungdom 
reiser for å møte miljøterapeutar, 
avd.leiarar eller rådgivarar for å 
trygge ungdommen og sikre ein god 
overgang.  
  
Ungdomslosen arbeider også 
relasjonsbyggande med føresette.   
Individnivå: 
Gi oppfølging, hjelpe ungdom i 
kontakt med ulike hjelpetenester og 
bidra til at ungdomane mottek 
tilrettelagt hjelp og bistand til å 
meistre skulesituasjonen.                    
  

Ungdomslos i 
Nissedal 

Elevtenesta på vgs, 
fastlege og 
helseføretak, Kvito 

Lose tidlegare dropout- elevar inn til 
Nissedal Studiesenter, der ungdom 
får fullført si utdanning 
desentralisert medan dei bur i 
kommunen. 
  

Ungdomslos, NAV-
Ung og 
oppfølgingstenesta 

Nissedal 
Studiesenter 

Hjelp til å dokumentere fråver Ungdomslos Fastlegen og 
opplæringsarena 

Lærlingplass for alle Nissedøler 
som ønskjer det 

HR-konsulent og 
kommunalsjefane 

Opplæringskontoret 

 

6.4 Kulturtenestene  
Avdeling for kultur har viktige tenester for våre barn og unge. Fritid er viktig i barnas liv, og 
ein viktig del av barn si meistring. Forsking syner at det barnet gjer på fritida, og frivillig, 
gir høg trivsel og psykisk og fysisk betre helse. Ungdomsklubb er noko av det som 
utjamnar forskjellar mest. Når det offentlege tek ansvar for dette, kan ein og sette krav til 
innhald og organisering. Det har ein stor verdi. Det er godt samarbeid mellom helse, 
skule og kultur i saker som gjeld ungdomsmiljøet og relasjonar.  

I tillegg til ungdomsklubb har vi kulturskule, kino, bading, bibliotek, kulturell skulesekk, 
samt god dialog og samarbeid med det frivillige. Til saman skal vi ha fritidsaktivitetar 
som passar for alle. Vi treng variasjon i tilboda for å møte ulike grupper og behov.      

Tiltak Ansvar Saman med 
Bruke den  
nevrosekvensielle 

Kulturskule 
Ungdomsklubb 

modellen i det daglege 
arbeidet med elevane, for 
å forstå deira åtferd betre, 
og kunne arbeide målretta 
for at dei skal få ein 
tryggare og betre kvardag. 
Trivsel gjennom meistring Kulturskule 

Ungdomsklubb 
 

Det frivillige 
Helse 
Skule 

Sosialisering Kulturskule 
Ungdomsklubb 
 

Det frivillige 
Helse 
Skule 

Inkludering og aksept Kulturskule 
Ungdomsklubb 
 

Det frivillige 
Helse 
Skule 

 

6.5 Kommunen saman med lokalsamfunnet 
Barn er barn heile døgnet, og det er viktig at alle barn får oppleve ei meiningsfylt og aktiv 
fritid saman med jamaldrande. Det å delta på fritidsaktivitetar, få ha ein deltidsjobb eller 
sommarjobb er noko som gir meistring og ei oppleving av å vere ein del av eit samfunn. 
Heile lokalsamfunnet har ansvar for å bidra i barnas oppvekstvilkår, det gjeld  kulturlivet, 
frivilligheita, næringslivet og nabolaget. Kommunen skal legge til rette for tett samarbeid 
og samskaping med frivillige lag og organisasjonar, avdekke årsaker til utanforskap på 
fritida og jobbe for å bryte ned barrierar for deltaking. I Nissedal er det ein aksept for at 
fritid er ein like viktig del av unges mestringsarena som det som skjer i løpet av 
skulekvardagen. 

 

Tiltak Ansvar Saman med 
Alle barn i Nissedal skal bli 
oppmuntra til og ha tilbod om å 
delta på minst ein fritidsaktivitet 

Kulturskulen  
Idrettslaget og andre 
frivillige organisasjonar 
Alle som jobbar med 
barn og unge i Nissedal 

NAV og 
kontingentkassa 

Alle unge får tilbod om 
sommarjobb frå den sommaren 
dei går ut av 10.klasse og fram til 
fylte 18 år 

Kommunen og 
næringslivet 

 

Avdekke barrierer for deltaking på 
organiserte fritidsaktivitetar, og 
arbeide for å bryte desse ned 

Prosjektleiar Binders Foreldre 
Elevar 
SLT-koordinator 
Frivillige 

6.0 Vald og truslar 
Alle avdelingane i Oppvekst og kultur skal ha kvar sin plan for korleis handtere vald og 
truslar. Muskel- og skjelettplagar og psykiske plagar er alvorlege utfordringar i norsk 
arbeidsliv, og arbeidstakarar i barnehage, skule og SFO er særleg utsette for slike plagar. I 
vår sektor er det høg risiko for at tilsette opplever vald og truslar i arbeidsdagen sin, og 
arbeidsmiljølova og myndigheitene krev difor at ein jobbar systematisk for å kartlegge 
risiko, forebygge og jobbe målretta for å minske førekomst og konsekvensar av val og 
truslar. Dette kjem fram i risikoanalyse og tiltaksplan for avdelingane.  

7.0 Rapportering og evaluering 
Årleg rapportering og dialog med politisk nivå på status og effekt av tiltaka i 
oppvekstplanen. Alle tenestene som arbeider med barn og unge rapporterer på deira 
bidrag og korleis dei samarbeider. 

Rullering av planen kvart 4. år, første gong i 2029. 

Tilbakemelding på læringsresultat blir sett i samanheng med dette. Dette punktet har 
kommunalsjef for oppvekst og kultur alltid ansvar for. I tillegg legg vi opp til denne 
rulleringa på rapportering.  

2026 Barnehage PPT 
2027 Småskule Ungdomslos 
2028 Mellomsteg Skulehelsetenesta 
2029 Ungdomsskule Kultur 

 

 

8.0 Kontakt og tilbakemelding 
Vi vil gjere vårt beste for at denne planen er noko du som er barn, ungdom og foreldre 
kjenner igjen ute i tenestene våre. Om du opplever at vi ikkje følger planen, vil vi gjerne 
høyre frå deg!  

 

 

 


